KABANATA VII: PAGAYABONG NG BUHAY ISPIRITWAL


- MGA SAMAHANG PANGRELIHIYON





Mula nang si Cecilio ay magbalik-loob sa Diyos nang siya’y nag-aral sa UST, tuluyan na siyang naging madasalin.  Bukod dito, madalas siyang magbasa at magmuni-muni tungkol sa mga aklat pang-relihiyon, sa simbahan at sa relasyon ng tao sa Panginoong Diyos.


Noong kalagitnaan ng dekada 70, nahilig si Cecilio sa pagbasa ng mga libro ng mga santong pilosopho tulad nina San Agustin at si Santo Tomas.  Ang mga isimulat ni San Agustin tulad ng City of God at Confessions,  at ang mga sinulat ni Santo Tomas de Aquino tulad ng Summa Theologica, Summa Contra Gentiles, at iba pang mga libro ang naging gabay niya sa pagdaan ng mga araw at linggo.


Naging palisipan din sa kanya ang Interior Castle ni Santa Teresa at ang Seven Storey Mountain ni Santo Juan dela Cruz.  Sa dalawang aklat na ito niya natutunan ang bigat ng pagpapakasakit ni Kristo. Tunay ang naramdaman niyang pagmamahal at pakikipagkaisa sa kanya.  


Ang buhay ispiritual ay may anim na Kastilyo, ayon kay Santa Teresa. Tuwing lumalago ang isang nilalang sa buhay niya kay Kristo, pumamahik siya sa mga susunod na Kastilyo hanggang sa siya at si Kristo ay tunay na mapapag-isa.


Nakagawian niyang magsimba sa aming kapilya sa Damar, tuwing alas seis ng umaga.  Hindi siya kaagad umaalis pagkatapos ng santa misa. Nagpapatuloy pa siya sa kanyang pagmumuni-muni hanggang kadalasan, siya na lang ang naiiwan sa simbahan. Minsan, nabanggit niya sa akin nang siya ay dinapuan na ang malubhang karamdaman na marahil ang naging sagot ng Diyos sa kanyang panalangin.  Nang tanungin ko siya kung ano ang kanyang hiniling sa Diyos, ang sagot niya, sa kanyang pagdarasal pagkatapos ng misa sa harap ng krusipiho, nakikita niya ang labis na paghihirap at pagpapakasakit ni Kristo hanggang sa kanyang kamatayan sa kalbaryo kung kayat sa kanyang pagninilay-nilay, hiniling niya kay Kristo na siya ay bigyan ng pagkakataong tumulong sa pagdadala ng krus sa buhay na ito.  


Noong isang umaga, kanyang winika: “Handa na ako Panginoon na tulungan kang magdala ng krus.” Ang kanya kayang malubhang pagkakasakit sa darating na panahon ang naging katugunan dito?


Dalawang samahang panrelihiyon ang aming sinapian noong kalagitnaan ng dekada 70.  Ang Christian Family Movement (CFM) at Associacion Cooperativa de Institucion Teresiana (ACIT). Sa mga nasabing organisasyong ito, pinapalaganap ang kristiyanismo sa buhay may-asawa at buhay propesyonal.  


Una kaming nag-miyembro ng CFM (Philam Unit). Kasama namin sina Thelma Clemente at ang kanyang kabiyak, Ben at Ely de Leon, G. at Gng. Sobrepeña, Col. At Gng. Orobia, Belen Aquino at ang kanyang kabiyak at iba pa.  May isang taon din kaming miyembro  sa PhilAm Unit. Hindi nagtagal, naisipan ng grupo na tangkilikin ang pagtatatag ng isang yunit sa Damar.  Dito nagsimula ang CFM sa aming komunidad.  


Ang unang naging miyembro ay sina Benny at Nita de Asis, Carding at Laurie del Rosario, Edmigdio at Precie Nietes, Bac at Abing Bacnis, Eddie at Lulu Sanchez, Poly at Emma Policarpio, Tito at Menchu Nietes, Nelly at Johnny Tan at Julio at Oring Legaspi.  Dahil sa CFM, nagkalapit ang mag-asawa sa aming komunidad at nagkatulungan sila sa mga problemang pampamilya. Ang mga pagpupulong ng organisasyon ay laging inaabangan ng mga miyembro.  Pinag-aralan nila ang mga isyu at detalye na pag-uusapan sa mga pagpupulong na ginagawa tuwing ikalawang linggo ng buwan.


Sa kabilang dako, ang Associacion Cooperativa de Institucion Teresiana ay itinatag  ni Padre Pedro Poveda sa Espanya, para sa mga propesyonal na may-asawa at mga binata at dalagang propesyonal. Lumaganap ito sa iba’t ibang bahagi ng mundo, kasama na ang Pilipinas. Una kaming naging miyembro ng Matrimonuis Acit na binubuo ng mga mag-asawang parehong propesyonal. Ang aming pagpupulong minsan sa isang buwan ay nagiging magandang pagkakataon ng pagpapalitan ng kuro-kuro at opinyon ang mga miyembro sa pagpapalaganap ang Kristiyanismo at ang mga itinuturo nito sa bahagi ng lipunang ginagalawan nila, lalo na sa kanilang karaniwang gawain. Ilan sa aming mga nakasama sa ACIT ay sina Ela de Silva, Lolita Sikat, Teresita Infante, Conchita Banaag, Gloria Hernandez, Lourdes Custodio, Evelyn at Orestes Tirol, Nunuca Santos, Peluchi Villanueva, Carmen Sayo at iba pa.


Mga apat na taon pagkaraan ng paglipat namin sa Damar, naging aktibo ang Damar Village Association at ito ay nagtatag ng isang Chapel Committee. Naatasan ang komite na simulan at palaganapin ang mga serbisyo ispiritual sa bagong yaring kapilya na ipinagawa ng San Miguel Corporation, ang debeloper ng Damar Village.  Wala pang gamit ang simbahan.  Sa tulong ng mga miyembro ng komite na sina Pilar Soto, Avelina Bacnis at Lulu Sanchez, nangilak sila ng mga kagamitang kinakailangan ng simbahan.  Ang unang mga naihingi sa mga resident ng Damar ay ang labing-apat na estasyon ng krus, malaking krusipiho sa altar, mga bintilador, mga ilaw at aranya, mga mikropono at mga silya’t luhuran na gawa sa narra.  


Lubos ang kagalakan ni Cecilio nang magkaroon na ng kasangkapan ang tahanan ng Diyos sa aming lugar.  Noong simula, ang aming kapilya ay naging bahagi ng parokya ng San Pedro Bautista, nakipag-alam si Cecilio rito upang magkaroon ng paring mananatili sa kapilya at magkaroon ng misa, hindi lamang tuwing linggo kundi sa araw-araw.


May panahong nabigyan kami ng isang matandang retiradong pari na masakitin.  Kayat kung linggo, gumagawa siya ng mga sasabihin ng pari sa kanyang sermon tungkol sa Ebanghelyo para sa misa ng linggo.  Kahit na ito ay binabasa ng matandang pari, sigurado siyang may paliwanag ang Ebanghelyo ng linggo.  


Ito ang abang simula ng parokya ng Our Lady of Immaculate Conception sa Damar Village. Si Cecilio ay naging ministro ng Eukaristiya.  Bukod sa pagbibigay ng komunyon tuwing may misa sa aming parokya, siya ay nagbibigay din ng Eukaristiya sa mga may sakit sa aming komunidad.


Isa sa mga pinakamahalagang pangyayari noong unang taon ng dekada 80 ay ang pagbisita sa Pilipinas ng Santo Papa Juan Paolo II.


Dahil sa marami ng naniniwala at humuhingi ng pagtatapos ng Batas Militar, hindi na maaaring balewalain ni Marcos ang lakas ng tinig ng mga mamamayan.  Kayat noong 1981, winakasan na niya ang nasabing Batas Militar.  Isa rin sa mga kadahilanan ay upang mabigyan ng maganda at katanggap-tanggap na imahen ang Pilipinas lalo na sa pagdating ng kanyang kabunyian, Papa Juan Paolo II.  Hindi naman talagang nawala ang Batas Militar, pinalitan lamang ng Amendment 6.  Sa nasabing pagsusog na ito, maaari rin makapagpalabas ang Pangulo ng Presidential Decree, Letter of Instruction at Executive Order na may puwersa ng batas.  Bukod dito, sa pamamagitan ng Ministro ng Tangulang Pambansa, makakapag-isyu pa rin siya ng warrants of arrest tulad ng ASO (Arrest, Seizures and Order) kahit kailan niya naisin.  Nanatili pa rin kay Marcos ang kapangyarihan ng tagapagpaganap at tagapagbatas, tulad pa noong namamayani pa ang Batas Militar.  Sa papel lamang tinapos ni Marcos ang Batas Militar. 


Malawak ang programa para sa pagdating ng papa. Sa pangalawang araw niya sa Pilipinas, idinaos ang pakikipag-usap sa mga propesyonal na kristiyano sa Pilipinas. Lahat ng mga samahang propesyonal ay nagpadala ng kanilang mga  kinatawan. Idinaos ito sa Araneta Coliseum. Ang mga kinatawan ng mga abogado ay sina Enrique Syquia bilang pangulo at si Cecilio bilang pangalawang pangulo ng Catholic Lawyer’s Guild of the Philippines.  Lahat ng kinatawan ng iba’t ibang propesyon ay niregaluhan ng rosaryo at medalyang may insigniya ng Papa.  Nabigyan ng sampung tiket si Cecilio na aming ipinamahagi sa aming mga malapit na kaibigan. Ito ay isang katangi-tanging karanasan na masulyapan ang kanyang kabunyian ng malapitan at mapakinggan naming ang kanyang diskurso tungkol sa mga gawain ng mga katolikong propesyonal.


Lalong naging masigasig si Cecilio sa pagtahak sa isang matuwid na landas ng buhay.  Pinagsikapan niyang maging isang mabuting propesyonal. Kanyang pinagdiinan na hindi magkasalungat ang pagiging isang tunay na kristiyano sa pagiging isang mahusay na propesyonal.

Ayon sa Iyong Kalooban

